Lehtësitë tregtare gjatë importit dhe eksportit të mallrave

Hyrje

Ekonomia e Republikës së Kosovës ashtu sikurse të gjitha segmentet tjera të jetës publike – shoqërore është ballafaquar me probleme të shumta gjatë procesit të zhvillimit dhe konsolidimit institucional. Pas vitit 1999, faktikisht në Kosovë nuk funksiononte asnjë strukturë vendimmarrëse në asnjë sferë publike shoqërore. Të gjendur para kësaj sfide shtylla e katërt e UNMIK-ut së bashku me institucionet e Kosovës të dala nga zgjedhjet e lira, bënë përpjekje të vendosin themelet e një jetë më të organizuar ekonomike, përmes sanimit të dëmeve të mëdha ekonomike fillimisht (faza emergjente, rindërtimi i ekonomisë kosovare), e pastaj duke vendosur bazat e sistemit ekonomik dhe formimin e Buxhetit të Konsoliduar të Kosovës. 

Koncepti i tregtisë së jashtme

Tregtia e jashtme paraqet një veprimtari të rëndësishme të tregtisë dhe të ekonomisë në përgjithësi, e cila merret me marrëdhëniet ekonomike të një vendi me vendet e tjera të botës në sferën e shitjes dhe të blerjes së mallrave dhe kryerjen e shërbimeve. Në kushtet e zhvillimit bashkëkohor ekonomik ndërkombëtar nuk mund të ketë ekonomi autarkike (të mbyllur në vete). Ekziston nevoja, që çdo vend pa marrë parasysh rregullimin ekonomik – social dhe nivelin e zhvillimit ekonomik të përgjithshëm, të ketë marrëdhënie ekonomike me vendet tjera. Kjo ndodh për faktin se, burimet zakonisht paraqiten në trajtën e pamjaftueshmërisë, prandaj për t’i plotësuar nevojat e veta shtetet krijojnë ura bashkëpunimi me shtetet tjera të pavarura. Të nxitur nga nevoja për bashkëpunim ekonomik dhe integrime rajonale dhe globale u krijua ndërvarësia në mes të shteteve të ndryshme. Kjo ka bërë që të krijohet koncepti i “Globalizmit”. 
Tregtia ndërkombëtare, si çdo veprim vullnetar shkëmbimi, u siguron përfitim të gjitha palëve të involvuara në këtë proces. Duke i bërë një analizë ekonomisë ndërkombëtare mbetet e vlefshme “teoria e kostove të krahasuara” e Ricardo-s, sipas të cilës është me leverdi që çdo shtet të specializohet për të prodhuar ato mallra ku ka një avantazh krahasues, mallra që pastaj shkëmbehen midis prodhuesve dhe konsumatorëve të shteteve të ndryshme.

Pas Luftës së Dytë Botërore shqyrtimi i avantazheve të tregtisë midis shteteve të ndryshme dhe të dhënave si ekonomike ashtu dhe politike që sjellin politikat proteksioniste të kohës para luftës, i ka shtyrë kombet që të kërkojnë marrëveshje të atilla që t’i shmangin tatimet e dyfishta dhe ta lehtësojnë tregtinë ndërkombëtare, duke zbatuar pak a shumë edhe politika bashkërenditjeje fiskale, deri tek miratimi i formave të bashkimeve doganore midis shteteve të ndryshme. Ky proces ka arritur kulmin e vet me krijimin e tregjeve të përbashkëta në kuptimin e vërtetë të fjalës dhe të bashkimeve ekonomike, si dhe duke zbatuar politika harmonizimi fiskal.  Shembull më i mirë i krijimit të zonave të lira ekonomike kemi UE-në.
Marrëdhëniet ekonomike midis shteteve të ndryshme, me shkëmbim mallrash dhe shërbimesh, varen në mënyrë thelbësore nga ndërhyrja e sistemit fiskal, nëpërmjet aplikimit të tagrave doganore. Këto, siç është e njohur mund të vilen në çastin kur importohet një prodhim (tagër importimi), atëherë kur ai eksportohet (tagër eksporti) ose kur mallrat kapërcejnë territorin kombëtar (tagër kalimi).
Tagrat mund të kenë synime të ndryshme: 
1.) të llojit fiskal, për t’i siguruar shtetit të hyra; 
2.) të mbrojnë prodhuesit e vendit; 
3.) të përmirësojnë bilancin e pagesave; 
4.) të balancojnë subvencionet apo lehtësitë e tjera të akorduara nga vendet e huaja prodhuesve të vet; 
5.) si reprezalje ndaj një vendi të caktuar.

Por, duhet vënë dukje menjëherë se është vështirë të gjykohet nëse një tagër ka natyrë fiskale apo mbrojtëse, sepse, me përjashtim të rasteve të veçanta, ai sjellë në të njëjtën kohe: 
1.) shtimin e të hyrave fiskale; 
2.) pakësimin e sasisë së importit,
 3.) përmirësimin e bilancit të pagesave.

Rasti i Republikës së Kosovës
Në Republikën e Kosovës tregtia e jashtme ka mbetur nën hijen e zhvillimit të përgjithshëm ekonomik, kur dihet se e tërë ekonomia vendore ishte shkatërruar dhe mungesa e institucioneve shtetërore funksionale dhe e infrastrukturës ligjore ishte e pritshme që kjo të ndodhë.

Me vendosjen e Administratës Ndërkombëtare në Kosovë në vitin 1999 dhe me fillimin e punës së Shërbimit Doganor të UNMIK-ut, u bënë përpjekje të vendosej një regjim i tregtisë ndërkombëtare, kufijtë e Kosovës konsideroheshin ndërkombëtar, përpos kufijtë me ish – Jugosllavinë e më vonë edhe me Unionin Serbi – Mali i Zi. Ndaj mallrave që importoheshin u vendos taksa doganore prej 10 % (përveç me Maqedoninë).
Përveç kësaj, UNMIK-u si bartës i politikës doganore nuk i ka marrë parasysh kërkesat e biznesit për lirim nga taksa doganore për produkte të ndryshme si: lëndët e para, pajisjet dhe teknologjinë, etj. Një tjetër politikë e gabueshme ishte dhe mosaplikimi i barrierave tjera doganore sikur se vepronin vendet fqinje. Mosaplikimi i këtyre instrumenteve doganore bëri që prodhuesit vendor të gjenden në situatë të palakmueshme në raport me prodhuesit e vendeve fqinje. Ne theksojmë fuqishëm aplikimin e politikave liberale tregtare, por gjithnjë në frymën e reciprocitetit dhe koshiencës ndërkombëtare.
Kjo politikë ka vazhduar deri me miratimin e Marrëveshjet e Tregtisë së Lirë me vendet e rajonit, dhe me hyrjen në fuqi të CEFTA (Marrëveshja e Tregtisë së Lirë të Evropës Juglindore). Duhet theksuar se Kosova edhe pse akoma nuk e kishte shpallur pavarësinë ishte pranuar si palë në këtë marrëveshje.  
CEFTA është një Marrëveshje Rajonale e Tregtisë së Lirë, e cila ka për qëllim që ekonomitë e vendeve të Evropës Juglindore t’i përgatitë për anëtarësim në UE.
Përmes CEFTA-s shtetet nënshkruese marrin për obligim:
· për të zhvilluar marrëdhëniet e tyre reciproke tregtare në përputhje me rregullat dhe disiplinat e OBT-së, pavarësisht nëse ata janë apo jo anëtarë të OBT-së, 
· të shfuqizojnë të gjitha kufizimet sasiore për importet dhe eksportet dhe masat që kanë efekt të njëjtë në tregtinë ndërmjet palëve; 
· që të eliminojnë pagesat doganore në kundërshtim me nenin VIII të Marrëveshjes së Përgjithshme mbi Tarifat dhe Tregtinë 1994, në tregtinë e tyre reciproke dhe çdo detyrim tjetër të ngjashëm.  
Fillimisht me nënshkrimin e CEFTA-s u mendua se problemet tregtare me fqinjët do të eliminohen, por shumë shpejt dolën në pah tendencat nacionaliste të Serbisë, por edhe të Bosnjës e Hercegovinës, shtete këto të cilat nuk pranojnë importimin e mallrave me origjinë kosovare për shkak të shenjës së Republikës së Kosovës. Por, duhet theksuar se kjo marrëveshje nuk i ka sjell dobi ekonomisë vendore për shkak se prodhuesit kosovarë i ka sjellë në pozitë të palakmueshme në raport me partneret e tyre nga vendet fqinje.
Përfundim
Në Republikën e Kosovës, pas 17.02.2008 (shpallja e pavarësisë së Kosovës) ka ndryshuar realiteti politik dhe ekonomik, institucionet kosovare duhet t’i kryejnë detyrat kushtetuese në të gjitha sferat e pushtetit publik. Integrimi në Bashkimin Evropian mbetet prioritet i prioriteteve, për këtë arsye nevojitet mobilizim i tërësishëm i të gjithë faktorëve relevantë, institucioneve shtetërore, komunitetit të biznesit, shoqërisë civile, instituteve të ndryshme relevante etj., për plotësimin e kushteve për anëtarësim sa më të shpejtë në BE.

Si pjesë e integrimeve në BE, pa dyshim është edhe zhvillimi i politikave tregtare, politikës fiskale në harmoni me politikat e vendeve të UE-së, gjithnjë duke i respektuar specifikat  vendore. Ne mendojmë se duhet plotësuar këto kushte për zhvillim të qëndrueshëm ekonomik dhe përmirësim të situatës sociale në vendin tonë:
· Duke respektuar parimet e  OBT-së, dëshmojmë demokraci dhe përkushtim bashkëpunues me të gjitha vendet e rajonit dhe botës;

· Duhet të bëjmë përpjekje që mos të ketë pengesa tregtare, sidomos me vendet e rajonit,

· Tregtia me vendet e rajonit të zhvillohet në frymën e mirëkuptimit, tolerancës dhe reciprocitetit;

· Të bëhet përpjekje për formimin e një tregu unik rajonal, që së bashku t’i plotësojmë kriteret dhe si rajon, në paket të anëtarësohemi në Bashkimin Evropian;

·  Me vendet e Bashkimit Evropian të krijojmë partneritet institucional, të përfitojmë nga të arriturat e tyre, dhe tregtia me këto vende të zhvillohet në frymën liberale;

· Përmes politikave të brendshme ekonomike t’i ndihmohet komunitetit të biznesit për ngritjen e kapaciteteve prodhuese, ngritjen e cilësisë së prodhimit, dhe të ndikohet në nxitjen e eksportit, në këtë mënyrë ulet edhe deficiti i madh në bilancin tregtar,
· Duhet të eliminohen pengesat tregtare që kanë të bëjnë me barrierat sasiore dhe masat administrative për importimin e mallrave, etj.

